
TALABALARNING 
BILIM O‘ZLASHTIRISH 

DARAJASI VA FAOLLIGINI 
OSHIRISHDA DIFFERENSIAL 

YONDASHUVNING AHAMIYATI
Sultonova Farangiz Alisherovna

Navoiy shahar 19-sonli ixtisoslashtirilgan
umumta’lim maktabning ingliz tili fani o‘qituvchisi

Annotatsiya: Maqolada differensial ta’lim va uning o‘quv jarayonidagi ahamiyati tahlil qilinadi. Talabalarning bilim dara-
jasi, qiziqishlari va qobiliyatlarini hisobga olish orqali o‘quv jarayonini samarali tashkil etish masalalari yoritilgan. Diffe-
rensial yondashuvning asosiy xususiyatlari, tamoyillari hamda maqsadlari ochib berilib, talabalar faolligini oshirishdagi 
o‘rni ko‘rsatilgan. Shuningdek, chet tillarni o‘qitishda differensial yondashuvning alohida ahamiyati, zamonaviy pedagogik 
texnologiyalar, multimedia vositalari va adaptiv ta’lim tizimlaridan foydalanish imkoniyatlari tahlil qilingan.

Kalit so‘zlar: differensial ta’lim, differensial yondashuv, ta’lim sifati, talaba faolligi, zamonaviy texnologiyalar, chet tili 
o‘qitish.
Abstract: The article analyzes differentiated education and its significance in the learning process. It highlights the issues 
of effective organization of the educational process by taking into account students’ knowledge level, interests, and abi
lities. The main characteristics, principles, and goals of the differentiated approach are discussed, as well as its role in 
enhancing students’ engagement. In addition, the article examines the specific importance of differentiated instruction in 
foreign language teaching and explores the opportunities of applying modern pedagogical technologies, multimedia tools, 
and adaptive learning systems.

Key words: differentiated education, differentiated approach, quality of education, student engagement, modern tech-
nologies, foreign language teaching.
Аннотация: В статье анализируются дифференцированное обучение и его значение в образовательном про-
цессе. Освещаются вопросы эффективной организации учебного процесса с учётом уровня знаний, интересов 
и способностей студентов. Раскрыты основные особенности, принципы и цели дифференцированного подхода, 
показана его роль в повышении активности студентов. Кроме того, проанализировано особое значение диффе-
ренцированного подхода в преподавании иностранных языков, а также возможности использования современных 
педагогических технологий, мультимедийных средств и адаптивных образовательных систем.

Ключевые слова: дифференцированное обучение, дифференцированный подход, качество образования, актив-
ность студентов, современные технологии, преподавание иностранных языков.

KIRISH
Bugungi kunda ta’lim tizimida har bir talabaga alohida e’tibor qaratish, ularning bilim darajasi, qiziqishi 

va qobiliyatini hisobga olish tobora muhim bo‘lib bormoqda. Chunki barcha talabalar bir xil sur’atda yoki bir 
xil usulda o‘qimaydi: kimdir tezroq o‘zlashtirsa, boshqasi sekinroq, lekin puxtaroq o‘rganishi mumkin. Shu 
sababli o‘quv jarayonida individual yondashuvlarni qo‘llash zarur. Differensial yondashuv shunday usulki, u 
talabalarning shaxsiy xususiyatlari va o‘rganish uslubiga mos ravishda ta’lim jarayonini tashkil etishga yordam 
beradi. Bu yondashuv orqali talaba o‘z imkoniyatini to‘liq namoyon eta oladi va o‘qishdan ko‘proq samara oladi. 
Masalan, talabalar bilan individual suhbatlar, testlar yoki so‘rovnomalar o‘tkazish orqali ularning kuchli va zaif 
tomonlarini aniqlash mumkin, bu esa o‘qituvchiga o‘quv dasturini moslashtirishga yordam beradi. Shuningdek, 
kimdir ko‘proq ko‘rish orqali, boshqasi eshitish yoki amaliy mashqlar orqali yaxshiroq o‘zlashtiradi. Shu bois 
vizual, audial va kinestetik usullarni uyg‘unlashtirish katta natija beradi. 

Differensial yondashuv nafaqat bilim olishga, balki ijtimoiy ko‘nikmalarni rivojlantirishga ham xizmat qiladi. 
Masalan, talabalarni kichik guruhlarda ishlashga undash ularning hamkorlik qilish, fikr almashish va bir-biridan 
o‘rganish imkoniyatlarini oshiradi. Tadqiqotlar ham shuni ko‘rsatmoqdaki, ta’lim jarayonida individual yonda

shuvlar samaradorlikni oshiradi: talabalarning qiziqishi kuchayadi, mustaqil fikrlash ko‘nikmalari rivojlanadi va 
eng muhimi, ular bilimni chuqurroq o‘zlashtiradilar. Shu bois kelgusida differensial yondashuvni yanada sama-
rali qo‘llash uchun o‘qituvchilarning malakasini oshirish, ta’lim dasturlarini moslashtirish va zamonaviy peda-
gogik texnologiyalarni keng tatbiq etish juda muhim.

TADQIQOT METODOLOGIYASI
Differensial yondashuvning mohiyatini tahlil qilar ekanmiz, bunda differensial ta’lim va uning xususiyat-

lariga alohida to‘xtalmoq lozim. Differensial ta’lim – har bir ta’lim oluvchining individual xususiyatlarini (qobiliyati, 
qiziqishi, moyilligi, tayyorgarlik darajasi) hisobga olgan holda o‘quv jarayonini tashkil etishdir. Bu nafaqat iqti-
dorli o‘quvchi-talabalarning, balki barcha ta’lim oluvchilarning imkoniyatlarini ochish uchun turli xil usullar, vosi-
talar va o‘qitish shakllaridan foydalanishni o‘z ichiga oladi. Ushbu yondashuv har bir talabaga o‘z darajasida 
o‘rganish imkonini beradi, minimal talab qilinadigan va yuqori natijalarga erishishni ta’minlaydi [15]. Differensial 
ta’limning asosiy xususiyatlari quyidagilardan iborat (1-rasm):

•	 Individuallik: asosiy maqsad – o‘rganishni har bir ta’lim oluvchining o‘ziga xos xususiyatlariga moslash
tirish.

•	 Variativlik: o‘quv faoliyatini tashkil etishning turli usullari, vositalari va shakllari qo‘llaniladi.

•	 Ko‘p darajalilik: har bir ta’lim oluvchining o‘z darajasida ishlashini ta’minlash uchun topshiriqlar va dasturlar 
murakkablik darajasi bo‘yicha farqlanishi mumkin.

•	 Maqsadni belgilash: ta’lim har bir o‘quvchi-talabaning yaqin rivojlanish zonasiga yo‘naltirilgan bo‘lishi kerak.

•	 Samaradorlik: motivatsiya va ta’lim sifatini oshirishga yordam beradi hamda bilimlardagi bo‘shliqlarning 
oldini oladi.

1-rasm: Differensial ta’limning asosiy xususiyatlari quyidagilardan iborat

Differensial ta’limning maqsadlari sifatida quyidagilarni belgilash mumkin:

•	 Shaxsiy rivojlanish: har bir ta’lim oluvchining individual imkoniyatlari va moyilligini hisobga olgan holda 
rivojlanishini ta’minlash.

•	 Motivatsiyani oshirish: barcha ta’lim oluvchilarni faol aqliy faoliyatga jalb qilish.

•	 Ta’lim sifati: ta’lim sifatini oshirish va barcha talabalar uchun yuqori natijalarga erishish.

•	 Inklyuziv muhit yaratish: har bir bolaning o‘z salohiyatini to‘liq ro‘yobga chiqarishi uchun teng imkoniyatlarni 
ta’minlash. Differensial ta’limning asosiy tamoyillari quyidagilar:

•	 Faol o‘qituvchi: o‘qituvchilar doimiy ravishda o‘z ishlarini tahlil qilishlari va ta’lim oluvchilarga ularning 
qobiliyatlariga mos keladigan vazifalarni qo‘yishlari kerak.

•	 Moslashuvchanlik: o‘quv jarayonini sinf (auditoriya) ichidagi ta’lim oluvchilarning turli guruhlariga moslash
tirish.

•	 Natijaga yo‘naltirilganlik: har bir ta’lim oluvchining maksimal muvaffaqiyatiga intilish.

MAVZUGA OID ADABIYOTLAR SHARHI
Differensial ta’lim samarali va insonparvar ta’lim tizimini yaratishda muhim vosita bo‘lib, unda har bir ta’lim 

oluvchi o‘zining shaxsiy ehtiyojlariga javob beradigan sifatli ta’lim olishi mumkin. Differensial ta’limning muallifi 
N.I. Pirogov sanaladi. N.I. Pirogovning xizmatlari shundan iborat ediki, u birinchi bo‘lib ayrim fanlarni chuqur 
o‘rganish sohasida bir qator qoidalarni ilgari surdi, ular keyinchalik pedagogik jamoatchilik tomonidan e’tirof 
etilib, tabaqalashtirilgan ta’lim prinsiplari sifatida qabul qilindi [14]. Differensial yondashuvning samaradorligi 
nafaqat oliy ta’limda, balki maktabgacha ta’lim jarayonida ham o‘z tasdig‘ini topmoqda. Jumladan, Najmiddi-
nova G.O.ning tadqiqot ishida tabaqalashtirilgan ta’lim metodlari asosida bolalarning nutqiy rivojlanishini jadal-
lashtirish samarali natijalar bergani ta’kidlangan. Ushbu ilmiy izlanish differensial yondashuvning ta’limning 
barcha bosqichlarida qo‘llanilishi muhimligini yana bir bor isbotlaydi [8]. 

Ilmiy adabiyotlarda talabalarning darsdagi faolligi va bilim o‘zlashtirish darajasi o‘rtasida kuchli bog‘liqlik 
mavjudligi ta’kidlanadi. Masalan, Finn va Zimmer o‘quvchilarning darsga bo‘lgan munosabati hamda ishtiroki 
ularning akademik natijalari bilan to‘g‘ridan-to‘g‘ri bog‘liq ekanini isbotlagan [4] bo‘lsa, Fredriks, Blumenfeld va 
Paris esa dars jarayonidagi faollikni kognitiv, emotsional va xulqiy jihatdan tahlil qilib, uning o‘quvchilar o‘zlash
tirishiga bevosita ta’sir ko‘rsatishini ko‘rsatib bergan [5]. Saputrining tadqiqot faoliyatida esa, EFL sinflarida 
o‘tkazilgan tajribada differensial yondashuv asosida dars olib borilganda talabalarning motivatsiyasi va faolligi 
oshgani aniqlangan [10]. O‘zbekistonda olib borilgan bir qancha ilmiy tadqiqotlarda ham differensial yondashuv va 
talabalarning faolligi masalasi o‘rganilgan. Masalan, Sh. Shoyimovaning tadqiqot ishida differensial-individual 
yondashuv asosida o‘quvchilarni kasbga yo‘naltirish texnologiyasi ishlab chiqilgan bo‘lsa, O. Imomovning 
tadqiqotida bo‘lajak muhandislarga fizika fanidan differensial ta’lim berishning metodik tizimi taklif qilingan. 
Ushbu tadqiqotlarning barchasi talabalarning bilim o‘zlashtirishini ularning qobiliyatlari va faolligini hisobga olib 
tashkil etish zarurligini ta’kidlaydi.

TAHLIL VA NATIJALAR
Oliy ta’lim jarayonining asosiy maqsadlaridan biri talaba shaxsining mustaqil fikrlashi, ta’limni o‘zlashti-

rishda faol ishtirok etishi va o‘zlashtirish darajasini yuqori darajaga oshirishdan iboratdir. Ayniqsa, chet tilini 
o‘qitishda talabalarning bilim o‘zlashtirish darajasi va dars jarayonidagi faolligi o‘quv jarayonining samarador-
ligini belgilovchi muhim omillardan hisoblanadi. Differensial yondashuv xorijiy til o‘qitishda alohida o‘rin tutadi. 
Chunki til o‘rganish jarayonida talabalar turlicha darajada tayyorgarlikka ega bo‘lib, ularning avvalgi tajribasi, 
til bilish darajasi, motivatsiyasi, o‘rganish uslublari va hatto madaniy kelib chiqishi ham bir-biridan farq qiladi. 
Bunday xilma-xillikda barcha talabalarga bir xil topshiriq berish samaradorlikni ta’minlamaydi. Shu sababli, 
xorijiy til darslarida differensial yondashuvni qo‘llash o‘quvchilarning faolligi va o‘zlashtirish darajasini oshiruv
chi muhim vosita hisoblanadi. Amaliyot shuni ko‘rsatmoqdaki, ko‘p hollarda bir guruhda talabalarning bilim 
o‘zlashtirish darajalari turli xil bo‘lib, ayrim talabalar tez va samarali o‘zlashtira oladi, boshqalari esa o‘rtacha 
yoki past darajada natija ko‘rsatadi. Professor-o‘qituvchilar fan dasturi doirasida ta’lim bersalarda, talabalar 
odatda bir xil tezlikda o‘rganmaydilar va bir xil natijalarga erishmaydilar. Bu tafovut ta’lim sifati bilan emas, balki 
har bir talabaning o‘zlashtirish borasidagi o‘ziga xos xususiyatlari, qobiliyatlari bilan bog‘liqdir. Shu o‘rinda aytish 
kerakki, ta’lim jarayonida talabalar o‘rtasidagi tafovutlarni inobatga olmaslik ayrim talabalarni ortda qolishiga 
yoki aksincha, qobiliyatli talabalarni yetarlicha rag‘batlantirilmasligiga olib kelishi mumkin. 

Differensial ta’lim esa ana shunday muammolarning oldini olishga yordam beradi. Masalan, chet tillarini 
o‘qitishda ayrim talabalar so‘z boyligini tez o‘zlashtirsa, boshqalar grammatikani puxtaroq egallashi mumkin. 
Bunday vaziyatlarda o‘qituvchi o‘quv topshiriqlarini tabaqalashtirib, kimlargadir qo‘shimcha izohlar berishi, 
boshqalarga esa murakkabroq topshiriqlar taklif qilishi maqsadga muvofiqdir. Shu yo‘l bilan barcha talabalar o‘z 
imkoniyatiga mos ravishda rivojlanadi va dars jarayonida faol ishtirok etadi. Differensial yondashuvning yana 
bir muhim jihati shundaki, u talabalarning ta’lim jarayoniga bo‘lgan qiziqishini oshiradi. Chunki har bir talaba o‘z 
darajasiga mos topshiriq olganda, o‘zida muvaffaqiyat hissini tuyadi. Muvaffaqiyat esa motivatsiyani kuchayti-
radi. Natijada talaba o‘qishga mas’uliyat bilan yondashadi, o‘z ustida ko‘proq ishlashga intiladi. Shu bilan birga, 
bunday yondashuv professor-o‘qituvchilardan ham alohida mahoratni talab qiladi. Ular dars jarayonini puxta 
rejalashtirib, guruhdagi turli darajadagi talabalarni hisobga olishlari lozim. Bundan tashqari, zamonaviy peda-
gogik texnologiyalar, masalan, interfaol metodlar, axborot-kommunikatsiya vositalari va elektron ta’lim platfor-
malari differensial ta’limni samarali amalga oshirishda katta yordam beradi. Xulosa qilib aytganda, differensial 
ta’lim – bu nafaqat bilim berish, balki shaxsni har tomonlama rivojlantirishga xizmat qiladigan yondashuvdir. U 
o‘quv jarayonida har bir talabaning individual xususiyatlarini hisobga olib, ularning imkoniyatlarini to‘liq ro‘yobga 
chiqarishga sharoit yaratadi. Shu sababli, bugungi kunda ta’lim sifatini oshirish, talabalarni kelajak kasbiy faoli-

yatga tayyorlashda differensial ta’lim alohida ahamiyat kasb etadi. Ma’lumki, ta’lim jarayonida raqamli texnologi-
yalar va multimedia vositalaridan samarali foydalanish differensial yondashuvning imkoniyatlarini sezilarli dara-
jada kengaytirmoqda. 

Xususan, multimedia resurslari (video-darsliklar, interaktiv simulyatsiyalar, vizual infografikalar) orqali tala-
balar o‘zining idrok uslubiga mos materiallardan foydalanish imkoniyatiga ega bo‘ladi. Masalan, vizual tipdagi 
talaba animatsiya va grafik tasvirlar orqali tezroq o‘zlashtirsa, audial tipdagi talaba ovozli sharhlar orqali sama-
rali bilim oladi [1]. Shuningdek, adaptiv ta’lim tizimlari (Moodle, Brightspace, Edmodo va h.k.) talabaning bilim 
darajasini avtomatik ravishda aniqlab, unga mos topshiriqlarni taklif etadi. Natijada, o‘qituvchi vaqtni samarali 
taqsimlab, guruhdagi turli darajadagi talabalarga mos yondashuvni qo‘llash imkoniyatiga ega bo‘ladi.

Xulosa Differensial ta’limni qo‘llashda interfaol metodlar va gamifikatsiya elementlari ham muhim ahami-
yatga ega. Masalan, reyting tizimi va ballar talabalarda raqobatbardoshlikni oshiradi hamda ularda muvaf-
faqiyat motivatsiyasini shakllantiradi [3]. Bundan tashqari, differensial yondashuv samaradorligini oshirishda 
baholash tizimining moslashuvchanligi ham alohida ahamiyat kasb etadi. Formativ baholash jarayonida tala-
baga muntazam fikr-mulohaza berish, elektron testlar orqali darajaviy savollarni taqdim etish bilimlarni mustah-
kamlashda katta natija beradi [2]. Ijtimoiy jihatdan qaraganda, differensial ta’lim guruhdagi o‘zaro hamkorlikni 
kuchaytiradi. Virtual forumlar, chatlar yoki kollaborativ platformalarda kichik guruh topshiriqlarini bajarish 
talabalarning bilim almashuviga, bir-biridan o‘rganishiga sharoit yaratadi. Xulosa qilib aytganda, differensial 
yondashuvni zamonaviy pedagogik texnologiyalar bilan uyg‘unlashtirish nafaqat bilim sifatini oshiradi, balki 
talabalarni ta’lim jarayonida faol ishtirok etishga, mustaqil fikrlash va hamkorlikda ishlash ko‘nikmalarini rivoj
lantirishga xizmat qiladi.

